
Is God die Bouer van jou huisgesin?

Teks: Psalm 127

Liturgie

Votum en groetseën

Psalm 148:1,2,8,9 (bl. 713)

Geloofsbelydenis

Leerstellig H.K. So 6
Wet

Ps 31:1,2,3 (bl.143)

Gebed

Ps 40:3,4 (bl.205)
Skriflesing en prediking

Gebed

Liefdegawe

Ps 90:1,9 (bl. 454)

Seëngroet

Skema

God is die Meesterbouer

Wanneer die Here iets bou, dan het dit wat Hy gebou het ewigheidswaarde.  Iets wat die Here nie bou nie sal gou tot niet gaan.  Die huis wat in Ps 127 gebou word, is eintlik die huisgesin.   God is die bouer van die gesin.  Die Here doen sy bouwerk deur middel van die gesinslede.  Hulle laat God sy bouwerk deur hulle doen wanneer hulle aan Hom gehoorsaam is in al hul doen en late.

Tevergeefs is bouwerk waar die Here nie bou nie

Wanneer ŉ gesin in ongehoorsaamheid aan die Here leef, dan is die gesinslede besig met bouwerk sonder die Here.  Hierdie bouwerk is brouwerk want op die uiteinde sal dit tevergeefs wees.  Dit sal uitloop op niks

Geseënd is bouwerk waar die Here bou

Wanneer ŉ gesin in gehoorsaamheid aan die Here leef, dan is die Here aan die bou.   Hulle kan in rustig bou en weet dat die Here vir hulle sal sorg.  Hierdie bouwerk sal tot in ewigheid staande bly.

Preek

Geliefdes

Ps 127 is ŉ bekende Psalm.  Meeste gelowiges is goed bekend met die woorde: As die Here die huis nie bou nie, swoeg die wat daaraan bou tevergeefs.  As die Here die stad nie beskerm nie, waak dié wat dit beskerm, tevergeefs.
Wat hierdie Psalm ons leer is dat wanneer die Here se seën nie rus op ŉ taak, projek of onderneming wat ons aanpak nie, dan is dit nutteloos dat ons daardie taak projek of onderneming aanpak.  Die hele onderneming gaan op niks uitloop nie.  

As besige mense is ons elke dag besig met nuwe dinge, maar hoor mooi: as die Here se seën nie daarop rus nie, sal dit wat ons doen op niks uitloop nie!

Kom ons fokus in hierdie preek spesifiek op die volgende woorde van Psalm 127:  As die Here die huis nie bou nie, swoeg die wat daaraan bou, tevergeefs!  Kom ons kyk watter betekenis het hierdie woorde vir ons lewens.

Broers en Susters, wat beteken dit wanneer ons sê dat 

die Here die huis bou?

Om iets te bou, is om iets op te rig.  Dit is om iets te vorm, te maak, te vestig, om iets inmekaar te sit.  Meestal koppel ons die woordjie “bou” aan die oprigting van ŉ huis – daardie struktuur waarbinne mense bly.  Om ŉ huis op te rig waar daar nie voorheen ŉ huis was nie, moet die huis mos gebou word.  

En dit is ook hoe dit met die eerste oogopslag in ons teksgedeelte lyk. Dit lyk asof Psalm 127 gaan oor die bou van ŉ huis! Daar staan dat al is mense besig om te swoeg om ŉ huis te bou, as die Here nie die ware Bouer van die huis is nie, is swoeg daardie mense tevergeefs. 

Tog, lees ons Psalm 127 in sy geheel, dan is dit asof daar vir ons nuwe perspektiewe oopgaan.  Die woordjie “huis” het ŉ wyer betekenis as om bloot te verwys na die struktuur waarbinne mense bly.  Veral in die Bybel is ons bekend met hierdie wyer gebruik van die woordjie “huise.  

· Behalwe om te verwys na die fisiese gebou, kan die woordjie "huis” ook gebruik word om te verwys na die inwoners van daardie gebou. 

· Behalwe om na die inwoners van ŉ huis te verwys, kan die woordjie “huis” ook verwys na die gesinslede van iemand wat in ŉ sekere huis woon.

Byvoorbeeld, in die Bybel het die sinsnede Farao en sy hele huis verwys na Farao en sy hele gesin!  

Broers en Susters, as Psalm 127 dus sê:  as die Here die huis nie bou nie, dan beteken dit ook: as die Here ŉ huisgesin nie bou nie, dan word daardie huisgesin tevergeefs gebou!

Let op dat verder aan in Psalm 127 glad nie meer na ŉ fisieke struktuur, die stene, vensters en dak van ŉ huis verwys word nie.  Nee, die hele Psalm 127 gaan verder oor kinders wat die Here gee, oor die huisgesin wat die Here gee.  

· Psalm 127 is dus nie ŉ Psalm wat oor geboue gaan nie.  

· Nee, Psalm 127 is ŉ Psalm wat oor huisgesinne gaan!  

· Psalm 127 is ŉ Psalm wat oor die bou van ŉ huisgesin gaan! 

· En Psalm 127 leer ons:  as die Here nie die huisgesin bou nie, dan is alles tevergeefs!

Alles is dan tevergeefs, want anders as die mens wat maar gebrekkig bou, is 

God die Meesterbouer

wat perfek bou!

Geliefdes, kyk ons na die eerste hoofstukke van die Bybel, dan leer ons dat die Here die oorspronklike Bouer van die gesin is.  

· God het die eerste man volmaak geskep.  

· God het die eerste vrou volmaak geskep.  

· God het die eerste man en vrou aan mekaar gegee as huisgesin.  

· God het daardie eerste huisgesin gebou en alles was goed!

Alles was goed, volmaak en reg tot die dag wat daardie man en vrou in ongehoorsaamheid hul eie wil nagevolg en die sondeval plaasgevind het.  Van toe af het die probleme begin.  Van toe af het al die mens se pogings tot bouwerk gefaal, want God was nie met hulle nie. God het nie meer deur hulle gebou nie.  Die mens het die Here verlaat en weggevlug van die God.  

· Daarom dat daar na die sondeval die verskynsel is van gebroke en stukkende gesinne ontstaan het.  

· Daarom dat daar vandag nog soms soveel onmin tussen gesinslede kan wees is.

· Daarom dat daar soms soveel konflik en hartseer tussen ouers en kinders gebeur.

Al hierdie hartseer gebeur omdat die Here nie meer die bouwerk in die gesinne doen nie!… … …

Gemeente, genadiglik het die Here sake nie daar gelaat nie!  In sy groot liefde het die Here ŉ nuwe begin met die mensdom gemaak.  Dit wat gemaak het dat ons van die Here af wegvlug, ons sonde, het Hy vir ons weggevat deur sy Seun aan die kruis. Die Here het ons in ŉ nuwe verhouding tot Hom gestel.  

· Nou is ons nuwe mense naby Hom kan lewe en Hy kan nou weer deur ons sy bouwerk verrig!  

· Nou is ons nuwe mense, wat na die Here soek.  Ons vlug nie weg nie.  Omdat ons nou deur sy genade na Hom toe gaan, kan Hy sy bouwerk deur ons in ons gesinne kan verrig!

Geliefde, het jy mooi gehoor wat ek nou net gesê het?  Ons is nou nuwe mense sodat die Here sy bouwerk deur ons kan verrig!  God het ons nou aangeneem as sy mense sodat Hy sy bouwerk in ons gesinne deur ons kan verrig!

Die feit dat die Here deur gelowiges sy bouwerk verrig is ŉ wonder.  Die Here kan sy eie bouwerk doen.  Hy hoef net te spreek en dinge gebeur.  Tog het die Here gekies om nie meer so te werk nie.  Die Here het gekies om deur ons te werk. 

· Hy is die Meesterbouer.  

· Hy stel die plan op.  

· Hy verduidelik hoe gebou moet word. 

· Ons doen dan die fisiese bouwerk. 

· God doen so sy bouwerk deur ons, deur jou!  

Broer en Suster, hoe moet jy dit verstaan dat die Here sy bouwerk deur jou verrig?  Jy kan dit soos volg verstaan:

Die Here wil dat sekere dinge hier op aarde moet gebeur – nie net in jou gesinne nie, maar ook in alles waar jy betrokke is.  Dit wat moet gebeur is sy bouwerk wat jy moet doen.  

· Hy gee vir jou die plan van wat jy moet bou.  Sy plan is in die Bybel opgeteken.  

· Hy gee vir jou die instruksies van hoe om te bou.  Dit doen Hy deur sy Woord en Gees.

Jy weet dus wat jy moet doen.  Jy weet dus hoe jy dit moet doen – God leer jou al hierdie dinge.  

· Doen jy dit, dan is God besig om deur jou sy bouwerk te verrig.  

· Doen jy nie wat die Here vra nie, is jy besig om jou eie bouwerk te verrig – bouwerk wat nie die seën van die Here dra nie.

En, Geliefde, wanneer jy nie bouwerk doen wat die seën van die Here dra nie, dan leer Ps 127 ons dat 

al daardie bouwerk wat jy doen, tevergeefs is!

Psalm 127 gaan spesifiek oor bouwerk in ons gesinne.  As die Here nie deur jou die Bouer van jou huisgesin is nie, dan is jou huisgesin se bestaan tevergeefs.  Iets wat tevergeefs is, is waardeloos.  Dit is niks werd nie.  Dit is ydel, leeg, vals, niks.  Dit is substansieloos en het geen inhoud nie.  Dit is bouwerk wat bars, inmekaarval en in ruïnes verander.

Sien ons nie hierdie gebarsde, inmekaargevalle, geruïneerde bouwerk in so baie gesinne nie? Hoeveel van die volgende sien en hoor ons nie elke dag rondom ons afspeel nie?

· Ernstige konflik tussen man en vrou!

· Huwelike wat uitmekaar gespat het!

· Vervreemding tussen gesinslede!

· Kinders wat ouers grys hare gee!

· Kinders wat niks omgee vir bejaarde ouers in ouetehuise nie!

· Gesinsgeweld waarin gesinslede mekaar tot selfs doodmaak!

Gemeente, ja, 

· al hierdie dinge gebeur wanneer die Here nie die Bouer van gesinne is nie!  

· Al hierdie dinge gebeur wanneer gesinslede nie meer luister na die plan en instruksies vir bouwerk in die gesin wat deur die Here gegee word nie.  

· Wanneer ons nie ons gesinne volgens God se plan en instruksies bou nie, is alles tevergeefs!  

· Wanneer ons gesinne nie gebou word op God se Woord nie, is alles tevergeefs!  Dan is al ons bouwerk, hoe goed en mooi ook al, niks anders as brouwerk nie!

As dominee is ek baie bekommerd oor die gesinne in ons gemeente. Luister na die volgende statistieke:

· Op ons boeke is daar ongeveer 240 belydende lidmate en 50 kinders.  Die gemiddelde bywoningsyfer vir die oggenddiens vir belydende lidmate is, lê maar rondom 95 lidmate.  Dit gee ŉ gemiddelde bywoningsyfer van ongeveer 40%.  

As net 40% van ons lidmate gereeld kerk toe kom om te hoor wat die Here se bouplan vir ons lewens is, kan met reg gevra word in hoeveel gesinne die Bybel nog gereeld (daagliks) gelees word?  

As God se Woord nie gehoor word nie, hoe kan die Here bouwerk in ons gesinne doen?

· Verder, op ons kerk se boeke is daar 40 kinders wat katkisasie behoort by te woon.  Meer as 20 kinders kom óf nie katkisasie toe nie, óf woon katkisasie uiters swak by – nou praat ek nie eers van daardie kinders wat katkisasie net gewoon swak bywoon nie. Meer as 50% van ons katkisasiekinders woon katkisasie glad nie by nie, óf baie swak by…

Geliefdes, as 50% van ons katkisasiekinders se ouers nie hulle doopbelofte teenoor die Here nakom en Hom toelaat om deur katkisasie hulle kinders te bou nie, sal hulle by die huis moeite doen om saam met hul kinders in God se Woord na sy bouplan vir hul gesin te soek?  Ek twyfel… 

Duidelik het ons baie om ons voor die Here voor te verootmoedig.  Duidelik het ons baie aanpassings wat ons in ons gesinne moet maak om die Here deur ons sy bouwerk te laat doen.

Daar is ŉ groot beloning – 

wanneer die Here ons gesinne bou, dan is niks tevergeefs nie!  

Dan sal ons sy seën beleef!  In verse 2-5 van Psalm 127 word beskryf hoe die Here so ŉ gesin seën.  Gesinslede wat in die liefde van die Here leef omdat die Here hulle bou, het niks te vrees nie.  God skenk hulle sy seën selfs in hulle slaap!

Gemeente, hoe bevrees kan ons nie soms wees nie.  Vrees oor die dag van more.  Vrees oor die dag wanneer ons oud is. 

Iemand wat lid is van ŉ gesin wat deur die Here gebou is, het niks te vrees nie.  Deur sy gesin beleef so ŉ persoon die seën van die Here.  So ŉ persoon se gesin versorg en beskerm hom/haar wanneer hy/sy swak is. So ŉ persoon se gesin is vir hom/haar ŉ vesting teen die aanslae van die wêreld…  

Wie van ons wil nie lid van so ŉ gesin wees nie!!!

Dit is nie so moeilik om so ŉ gesin te word nie:  

· Soek net God se bouplan en bou-instruksies in die Bybel, 
· voer dit nougeset uit 

en jy sal beleef dat die Here deur sy Gees sulke bouwerk ook in jou gesin doen!  Hy sal dit doen omdat Hy in Christus jou reeds as ŉ bouer vir sy koninkryk gewerf het.

Aanmoediging

Geliefdes, laat vanoggend se preek vir jou ŉ aanmoediging wees om weer nuut na jou gesin se funksionering te gaan kyk.  

· Doen as gesinne saam selfondersoek.

· Bepaal of God werklik die Bouer van julle gesin is.

· Stel maatreëls in om so gereeld as moontlik sy plan in sy Woord te soek.  Doen dit 

· deur huisgodsdiens, 

· Bybelstudies

· Woon gereeld eredienste by.  

· Bring die kinders gereeld katkisasie toe.  

· En pas dit wat geleer word in jou gesin toe.  

Dit is gewaarborg:  Wanneer die Here die Bouer van jou gesin is, sal julle die seën van die Here in julle gesin beleef!

AMEN

